Galasya Introduksyon

Lahat tayo’y nagpapanggap na malaya. Ngunit ano bang ibig sabihin ng maging malaya? Ang mga tunay na malayang tao ay iyong mga inaakay ng malalim na inspirasyon ng Espiritu ng Diyos. Bawat Kristiyano’y dapat maging “inspirado” sa ganitong kahulugan. Gayunpaman, maraming bagay ang nagbabanta sa “kalayaang ibinigay ni Kristo sa atin”:

– Kalimita’y pinababayaan nating lumamig ang ating maalab na damdamin noong una nating makatagpo si Kristo at naramdaman nating kaya nating gawin ang kahit ano para sa kanya. At sinisimulan nating hubugin ang ating buhay ayon sa mga gawaing hindi makapapalit sa tunay na pag-ibig.

– Puwede rin namang mangyari na masyado nating hinahangaan ang mga halimbawa ng mga Kristiyano ng ibang panahon o ibang kalagayan. At kinokopya natin ang mga huwaran ng Kristiyanong pamumuhay na hindi katugma ng inaasahan ng Diyos sa atin, kaya hindi tayo pumupunta kay Kristo sa kabuuan ng ating pagkatao at paninindigan.

Malinaw ang lahat ng ito sa Sulat sa mga taga-Galasya. Ang mga paganong ito na napa​sampalataya ni Pablo ay nakinig pagkatapos sa mga Judiong nag-aakalang mga disipulo sila ni Kristo, ngunit hindi naunawaan ang Ebanghelyo. At sinasabi ng mga Judiong ito: “Pana​nampalataya kay Kristo, napakaganda nito! Ngunit mas mahalaga sa Diyos ang pagtupad ng mga tao sa lahat ng batas at kaugaliang panrelihiyon.” 

Kaya ginawa ni Pablo ang napakarahas na sulat na ito: “Kung kilala ninyo si Jesus na ipinako at inaakay kayo ng kanyang Espiritu, ano pang kailangan ninyo?”

Sino ba ang mga taga-Galasya? Tinutukoy ang mga pamayanan ng Pisidia at Galasya. Sinasabi sa Gawa 13:13-14:25 at 16:6-6 ang tungkol sa pag-eebanghelyo sa kanila.

Galasya komentaryo

• 1.6 Karamihan sa mga taga-Galasya na nagkaroon ng Kristiyanong pananampalataya ay da​ting mga pagano at di kailanman tumubog sa relihiyon ng mga Judio. Gayunpaman, ang ilan sa kanila ay mula sa lahing Judio at hindi nila nauunawaan na si Jesus ay dumating upang iligtas ang lahat ng tao nang wa​lang itinatangi. 

Ang iba naman ay nakisalamuha sa mga Judio at, para sa kapakanan ng kanilang negosyo, gusto nilang tanggapin sila ng Sambayanang Judio. – hindi balakid dito ang pananampalataya nila kay Jesus. Ngunit hindi sila matatanggap kung hindi sila magpapatuli o hindi sila susunod sa ilang mga kaugaliang Judio.

Isang ebanghelyong taliwas sa inyong natanggap (9) Dapat ipasa ang Ebanghelyo kung ano ang pagkaunawa dito ng mga apostol at kung ano ang pagka​panatili dito ng Iglesya. Kaya ipinakikita ni Pablo na hindi siya nag​simulang mangaral sa sariling kusa, kundi siya’y sinugo, at naaayon ang pangangaral niya sa doktrinang tinatanggap ng Iglesya: ang tina​tawag natin ngayong Tradis​yon.

• 11. Pinipintasan ng mga kaaway ni Pablo ang kanyang awtoridad: hindi siya isang apostol na tulad ng mga pinili ni Jesus. Isinasalaysay dito ni Pablo ang binabanggit sa Gawa 9. Ibinunyag niya sa akin ang kanyang Anak (16). Hindi lamang nakita ni Pablo si Kristo, nadiskubre pa niya si Kristo sa kanya mismong kalooban. Sa san​dali ng pagtawag sa kanya, ganap niyang naunawaan ang pinakadiwa ng pananampalataya.

Katangi-tangi ang kaso ni Pablo na tahasang tina​wag ni Kristo. Gayunpaman, nakikita natin na hindi ipinagpilitan ni Pablo ang kanyang sarili sa Iglesya. Pinapunta siya ni Kristo kay Ananias para magpa​binyag. Pagkatapos niyon, sumama siya kay Pedro, ang kinikilalang pinuno ng Iglesya, at kay Jaime, ang pinuno ng iglesya ng Jerusalem. Kailangan ang “pag​sasama” o “pakikiisa” na ito upang makakilos sa ngalan ng Iglesya. Ngunit hindi ito ang uri ng pag​sunod na makikita sa hukbo o ng empleyado sa kanyang boss. Sinasabi pa ni Pablo: Kinilala nila ang mis​yong bigay sa akin ng Diyos (2:9): ibig sabihi’y inaamin nila na ang Espiritu Santo ang kumikilos kay Pablo. Ang mga pinuno ng Iglesya ay hindi gumagawa ng desisyon batay sa sariling kagustuhan, kundi sinisikap nilang sundin ang Espiritu Santo na nagsasalita sa pamamagitan ng mga pang​yayari.

• 2.1 Iniuulat sa Gawa 15 ang miting na ito sa Jerusalem; matatagpuan doon ang komentaryo nito.

Nang maging mga Kristiyano ang mga Judio sa lahi at sa relihiyon, nagpatuloy sila sa pagsunod sa Batas ni Moises, kung saan nag​kakahalu-halo ang mga pangu​nahing utos (kilalanin ang Diyos, huwag pumatay…), ang mga ritwal ng pagsamba, at mga kaugaliang pambansa. Nang magsimulang ma​nampalataya kay Kristo ang mga tao ng iba’t ibang lahi, mahigpit na hiniling ni Pablo na hindi sila dapat piliting sumunod sa Batas ni Moises. Sabihin pa, dapat nilang igalang ang kapwa at di dapat mag​nakaw, ngunit bumubukal ito mula sa Ebanghelyo at hindi na kailangang ipataw pa ang Batas ni Moises.

Upang manatili sa inyo ang katotohanan ng Ebanghelyo (5). Sapagkat pinalalaya ng Ebang​helyo ang mga tao mula sa lahat ng nag​papakitid sa kanilang pananaw, at ang tanging obligasyon nila ay mag​​-ling​kod at tumulad sa Anak ng Diyos.

Walang halaga sa akin kung ano sila dati (6). Sina Pedro, Jaime at Juan ay walang mga titulo, pera o kultura. Maaaring hina​mak pa sila ng mga mananampalatayang mas may pinag-aralan. Hindi iyon pinansin ni Pablo: iti​nuring la​mang niya silang mga pi​nuno ng Iglesya.

• 11. Sa Iglesya, naniniwala si Pablo na may karapatan siyang pagsabihan ang pinakamataas na pinuno, ang unang Papa. Pina​ngakuan ni Jesus si Pedro na hindi siya matitisod sa kanyang pananampalataya, ngunit hindi sinabi ni Jesus na hindi siya ka​ilanman magkakamali at hindi siya mapapagsabihan ninuman.

Hindi nakisalo ang mga Judio sa mga paganong di-Judio sapagkat, para sa kanila, “di malinis” ang ganito, isang dungis. 

Alam ni Pedro (o Kefas: tingnan ang Jn 1:42) na pantay-pantay na ngayon ang lahat ng tao at inaako niya na huwag isaalang-alang ang Batas. Gayunpaman, natatakot siya sa iisipin ng kanyang mga kaibigan at kababayan. Hindi niya alam na, para mabigyan sila ng kasiyahan, isasapanganib niya ang pag-eebanghelyo sa mga di-Judio. Hindi na nga komportable sa Iglesya ang mga taong ito na itinuturing na di-malinis. Pinipilit silang ariing pa​rang kanila ang mga kaugaliang Judio. Kung gagawin nila ito, itutu​ring silang banyaga at di na ibibilang sa kanilang sariling bansa. Kung hindi naman sila papayag, magiging segunda-klaseng mamamayan sila sa Iglesya.

Madali nating makikita na patuloy itong nagi​ging problema sa ating panahon. Maraming beses ang mga pinuno ng Iglesya ay mga taong kabilang sa isang grado ng lipunan. Hindi iyon nangangahu​lugang kailangang tularan ng mga mananampalataya ang kanilang kilos, sapagkat ang Iglesya ay Ig​lesya ng lahat ng tao.

Madaling mapapatunayan na ang mga kabilang sa uring magsasaka o manggagawa ay hinahamak o binabale-wala kapag hindi sila ma​kasunod sa kilos at kaugalian ng mga may kaya. Dahil dito, ikinahi​hiya ng karamihan sa kanila ang kanilang sarili: hindi pa sila nagi​ging tunay na malaya.

Kinakailangang alisin ng Iglesya sa loob niya ang mga pagsasa​alang-alang sa pagkakaiba ng mga klaseng panlipunan upang mala​banan, pagkatapos, ang diskriminasyong laganap sa ating lipunan.

• 15. Dito sinasabi ni Pablo na ini​liligtas ni Jesus ang mga Judio pati ang ibang bansa, at binibigyang-diin ang kahalagahan ng pana​nampalataya. Ganitong-ganito ang balangkas ng pahinang ito. Bubuuin ito ni Pablo pagkatapos ng apat na taon sa mga kabanata 2-8 ng kan​yang sulat sa mga taga-Roma. Tingnan ang komentaryo roon.

Kung inalis ko muna (ang Batas) at itinatayo kong muli (18). Ti​nuruan sila ni Pablo na maging ma​laya sa relihiyong pagano at sa mga maling palagay at kaugalian nito, na sinunod nila dahil sa takot sa mga diyus-diyusan at sa kapa​laran. At sinasabi rin niya sa kanila na hindi kasalanan ang hindi pag​tupad sa mga kaugalian ng Matandang Tipan. Ngunit binabalikan na naman nila ngayon: Hindi kasiya-siyang tuliin, gayunpaman, ginawa na rin nila ito dahil sa takot, kung sakali.

• 3.1 Minsang makilala na natin si Kristo, paano pa natin siya ma​iiwan? Wala nang alam pang mas malalakas na mga katwiran si Pablo upang mapa​sampalataya ang mga pagano kaysa paghaharap kay Jesus na ipinako.

Nagsimula kayo sa Espiritu at magtatapos kayo sa laman (3). May dalawang kahulugan ang mga salitang ito. Una, naranasan na ng mga taga-Galasya ang pagkilos ng Espiritu Santo at ang kanyang mga milagro at gusto na nila ngayong tanggapin ang pagtutuli sa laman. Ikalawa, nagsimula sila sa katotohanan ng Diyos na nakay Kristo: ibig sabihi’y, ang espiritu. Ngayo’y bumabalik sila sa mga alituntuning Judio na, bagamat galing sa Diyos, ay angkop sa mga taong makalaman, ibig sabihi’y, walang alam sa pananampalataya at makasalanan.

Sinabi ng mga gumulo sa mga taga-Galasya: kay Kristo nga kayo, ngunit si Kristo nama’y inapo ni Abraham at isang Judio. Kaya sundin ninyo si Abra​ham at gayahin ang mga Judio: sa gayon, nagiging mga anak kayo ni Abraham kasama ni Kristo. Sumasagot si Pablo na hindi nagiging anak ni Abraham o ng Diyos ang isang tao dahil sa lahi; binubuo niya nang lalo ang paksang ito sa Roma 4.

Kabanalan (3:8) o muling paki​kipagkasundo sa Diyos. Ito ang kahu​lugan ng salitang pagkamat​wid sa pagkakagamit ni Pablo.

• 15. Malinaw na sa ilalim ng Batas walang nagiging matuwid (11) Madali nating nalilimutan na gawa ng Diyos ang pagliligtas sa atin. Hindi batay sa ating kabutihan tayo hinirang para sumampalataya kay Jesus. At pagkatapos, hindi depende ang ating kaugnayan sa Diyos sa pagtupad sa mga rito (mamahinga sa isang araw) o sa pagkain (magpigil uminom ng alak) o sa pagdadamit (magbelo ang babae). Ngunit sanay ang tao na tumalima sa mga batas, panginoon at relihiyon, at maraming beses, natatakot siya kung wala na siyang obligasyon at sinasabi  na lamang sa kanya: Tumingin kay Kristo at sumunod sa kanya. Tangi sa Kristiyanong paniniwala ang maligtas tayo na walang bayad. Sa iba namang relihiyon, tumitingin ang Diyos sa taong gumagawa ng ma​buti, at ginagantimpalaan niya ito. Nagliligtas naman ang ating Diyos sa mga makasalanan at wa​lang karapatan na sumasampalata​ya sa kanyang pag-ibig. Mag-ingat tayo at baka ipalimot sa atin ng mga imahen, debosyon, pagdiriwang (na mga gawa natin) ang kagandahang-loob ng Diyos.

Una, gumawa ang Diyos ng isang pormal na kasunduan kay Abraham. Walang hiningi ang Diyos sa kanya ngunit pinangakuan siya ng Diyos. Ang pananalig sa kanya ang tanging inaasahan ng Diyos sa mga inapo ni Abraham upang sila’y maligtas. Pagkatapos ng napakahalagang pagkukusang ito ng Diyos, hindi talaga nakapagbago sa kalagayan ang Batas na ibinigay ng Panginoon kay Moises. Kaya sinasabi ni Pablo na nagkakamali ang karamihan sa mga Judio sa higit nilang pagpapahalaga sa pag​tupad sa Batas kaysa pagbubukas ng kani​lang puso sa Diyos.

• 23. Sa panahon ni Pablo, pina​aalagaan ang mga anak ng mayayaman sa katulong na tinatawag na “pedagogo”, ibig sabihi’y, taga-akay. Sasamahan niya ang bata sa eskwela ngunit hindi tuturuan. Sinasabi ni Pablo: Ang Batas ay ang katulong, ngunit si Kristo ang guro. Konklusyon: kung nagturo na si Kristo, bakit pa babalikan ang mga alituntuning Judio?

Sa ganito natin mauunawaan ang b. 19: na si Moises ang tagapa​magitan. Sa turing ni Pablo hindi galing mismo sa Diyos ang Batas at hindi idinikta magpakailanman. Ipinaubaya ng Diyos sa mga anghel ang pagpapasya sa panandaliang kasunduang ito upang maging ang​kop ang Batas sa isang partikular na panahon at kalagayan; at kinakailangang pagtugmain ni Moises ang kanilang iba’t ibang kahilingan. Ganito rin ang sinasabi sa 4:3. Samakatwid, taglay na ng Matandang Tipan ang katotohanan ng Diyos, ngunit dumating ito sa atin sa tulong ng mga tagapamagitan na nag-angkop nito sa kanilang asal at nag​palabo nito.

Kapag bata pa ang tagapag​mana (1). Ginawa ng Diyos ang tao para maging malaya, banal, malakas, kalarawan ni Kristo. Ngunit walang ipinanganganak na may sapat na gulang na; kailangang maging bata muna siya. Gayundin ang sang​katauhan; kailangang dumaan ito sa pagkabata. Nagkaroon ng sinaunang lipunan, musmos na siyensya, simpleng kultura at panandaliang relihiyon. Nanatili ang tao “sa piling ng mga alipin” at sumailalim sa mga puwersang nilikha (sinasabi ni Pablo: mga simulain): ang mga puwersang di-nakikita, mabuti at masama, pati ang mga simulain at di-matwid na kuru-kuro ng mga sinaunang tao. Ngayon, sa pamamagitan ni Kristo, kinakailangang marating ng sangkatauhan ang ganap na katotohanan. Pinalaya muna ni Kristo ang mga tao mula sa mga pamahiing panrelihiyon at mga kamalian ng mga pagano na humahadlang sa kanila sa pagkilala sa Ama at sa pagiging mga anak niya.

Mula sa panahong iyon, tumata​kas ang sangka​tauhan sa mga pu​wer​sang espirituwal (o mga ang​hel) na, para kay Pablo, ay halos ma​ipagkakamali sa mga pantaong institusyon at kultura. At tumatang​gap na ang sangkatauhan ng katotohanan mula sa Diyos.

Ipinanganak ng babae, ipinanga​nak sa ilalim ng Batas (4). Inililigtas ni Kristo ang tao sapagkat siya’y tao. Dumating muna si Kristo bilang tagapagligtas ng bayang Judio at, para iligtas sila, naging isa siya sa kanila. Nanggaling sa Batas, o di kaya’y sa bayan at relihiyon ng Matandang Tipan, ang buong kultura niya: lubhang positibo ang Batas na ito. Ngunit naka​lipas na ang panahon, at hindi na maaaring matang​gap ang kapunuan ng katotohanan ng Diyos nang hindi tutubusin sa Batas.

Dapat nating makita rito ang isang saligang kaayusan ng plano ng pag​liligtas: Inililigtas tayo ng Diyos sa pamamagitan ng kanyang pagiging isa sa atin. Totoo na rin ito ngayon ukol sa Iglesya, na hindi nagbibigay sa mga tao kundi nagliligtas sa kanila. At hindi makapag​dudulot ang Iglesya ng pagliligtas na tumatagal at bumabago kung hindi ito makikibahagi sa kanila mismong kalagayan.

Ito ang dahilan kaya gusto ng Panginoon na ang mga iglesya ng Ikatlong Daigdig ay magpasan ng krus ng mga tao sa kanilang lupalop: ang kanilang karuk​haan, kahirapan, kaabahan, upang mag​dala sa kanila sa tunay na kaligtasan. Kapag binubuo lamang ang Iglesya ng maykaya at ginagawa ang mga gawi sa Roma at sa mga kanluraning bansa, hindi maliligtas ang mga tao sa Ikatlong Daigdig.

Gusto ninyo silang muling pag​ling​kuran? (9). Nagsasawa sa kalayaan ang tao. Mas gusto ng ilan na magtrabaho nang walang inaalala para sa boss at ayaw nilang humawak ng responsibilidad sa kanilang kooperatiba. Maraming ayaw sa paring nag-aanyaya sa ka​nilang gumawa ng maingat na desisyon na sa akala nila’y mabuti. Mas gusto nilang pagsabihan: mabuti iyan, kasala​nan iyon. Sinabi na ni Pablo sa mga taga-Galasya: “Na kay Kristo kayo; mag​paakay kayo sa kanyang Espiritu.” Ngunit nangangailangan ng pagsisikap ang pag​gawa ng sariling desisyon; pinipilit tayo nitong mag​nilay at tumanggap ng res​pon​sa​bili​dad. Kaya mas gusto ng mara​ming Kristiyano na maglakad sa mga tinandaang landas; mas gusto nilang mag​diwang ng ilang mga araw; tumupad sa ilang mga obligasyon, at pagkatapos ay hayaan silang nag-iisa sa kanilang mahinang pananampalataya at malamig na pag-ibig.

• 4.21. Nadidiskubre ni Pablo sa kasay​sayan ni Abraham, ang ninuno, ang pagtatalong katulad ng kanyang paglaban sa mga “maka-Judio”, ibig sa​bihi’y, mga Kristiyanong uma​asa pang maligtas sa pamamagitan ng pagtupad sa mga kaugalian ng relihiyong Judio.

Sa simula ng Banal na Kasaysayan, naroon ang pananampalataya ni Abraham at ang ipinangako ng Diyos sa kanya. Dapat bigyang-pansin na ang pa​ngakong ito’y hindi namamana tulad ng ari-arian ng pamilya, na kailangang ipamahagi sa lahat ng anak. Nakatalaga lamang ang pangako ng Diyos para sa anak ng pangako, si Isaac, at hindi para kay Ismael na ipinanganak nang ka​raniwan. (Sinasabi ni Pablo: “isinilang ayon sa laman”.) Kaya mula pa sa simula ng Biblia, nakikita na natin na naka​kamtan natin ang pananampalataya at ang pamana ng Diyos hindi sa pagkakaroon ng karapatan sa mga ito, kundi dahil sa paghirang at kagandahang-loob ng Diyos. 

Sa pagkapit sa kanilang mga kaugaliang panrelihiyon, nakakaligtaan ng mga Judio na, higit sa lahat, sila ang bayan ng pangako. Sila ang pinili ng Diyos kaysa ibang mga bansa. At ang kanilang misyon ay ipahayag na may mga pa​ngako ang Diyos para sa lahat ng bansa. Mali sila sa pag-iisip nang ganito: kami ang pinili ng Diyos, kaya dapat kaming gayahin ng lahat at sundin ang aming mga kaugalian. Sa halip, dapat sana’y ibinahagi nila sa iba ang kanilang mga pag-asa; dapat sana’y tinuruan nila ang iba na manalig sa pangako ng Diyos at hindi sa ilang mga kaugaliang panrelihiyon.

Si Hagar, ang aliping babaeng nagsilang kay Ismael, na ninuno ng mga ​Arabe, ang larawan ng bayan ng unang tipan. Tinanggap nila ang Batas sa Bundok ng Sinai sa Arabia: hindi nila na​kamtan ang tunay na kalayaan at itinu​ring nilang kanilang kapitolyo ang maka​lupang Jerusalem.

Samantalang si Sara, ang malayang babae, kasama ang kanyang anak na si Isaac na isinilang ayon sa pangako ng Diyos, ang kumakatawan sa bagong tipan ng Diyos sa mga naniniwala sa kanyang mga pangako. Sila ang mga malayang tao, ang mga Kristiyanong naghi​hintay sa makalangit na Jerusalem.

Inusig ni Ismael si Isaac at pinalayas siya ni Abraham. Nangangahulugan itong: ginugulo ang mga taga-Galasya ng mga Judiong di-lubos ang pananampalataya; kaya kailangang pala​yasin sila ng Iglesya.

• 5.1 Parehong Kristo ang pinaniniwa​laan ni Pablo at ng kanyang mga kalaban. Waring nagka​kasundo sila sa halos lahat ng bagay. Gayunpaman, may isang bagay na hindi nila pinagkasunduan at sinira nito ang lahat: hindi kinakatigan ni Pablo ang obligasyong magpatuli.

Mensahe ng paglaya ang Ebanghel​yo, kaya dapat makayang tuligsain ng mga apostol ang maraming pangkaraniwang pag-iisip.

Ganito ang kinakailangang iskandalo sa lahat ng Kristiyanong pagkilos, na hindi kailanman magiging kasinlaking iskandalo ng pagkamatay ni Jesus sa krus (tingnan ang 1 Cor 1:17). Ang pag​liligtas sa mga tao ay nangangahulugang pagpapadiskubre sa kanila, sa isang natatanging paraan, kung sino sila sa harap ng Diyos, at pag-akay sa kanila para harapin ang mga puwersang sumusupil at naglalayo sa kanila. Ito ang dahilan kaya salungat na salungat si Pablo sa mga kaugaliang Judio. Sa pagsunod kay Pablo, maitata​nong natin ngayon: Sino ang mga sumasailalim ng mga di-matwid na kuru-kuro at mga naglalayong puwer​sa sa kasalukuyan, at sino ang mga inu​usig? (5:11; 6:12). Kalimitan, mas na​isasabuhay ang Ebanghelyo sa mga Kristiyanong grupong may malay at aktibo sa lipunan kaysa mga grupong sa mga gawaing panliturhiya lamang naglaan ng sarili.

• 13. Minsan pa, nagkulong sa mga baog na kaabalahang panrelihiyon ang mga taga-Galasya dahil gusto nilang umiwas sa pagsisi ng Diyos, at pagkamakasarili iyon. Subalit hindi gayon ang Kristiya​nong pamumuhay. Kapag nasa atin ang Espiritu ni Kristo, hindi pagkakasala ang ating pinagkakaabalahan, kundi pag​mamahal. Ang mahalaga para sa Diyos ay ang pakawalan natin ang maliliit nating mga problema at hayaan ang kanyang Espiritu na magbigay-buhay sa atin. Ito ang sinasabi ni Pablo dito.

Ang mananampalataya na talagang malaya ay ang nagtuturing sa sariling “alipin” ni Kristo. Ganito ang “magkaroon ng pananampalataya” sa pang-araw-araw na buhay: lutasin ang lahat sa pagsasaisip na kay Kristo tayo at handa tayong maglingkod sa ating mga kapatid. Sa ganitong saloobin tayo nagka​karoon ng kaligayahan at kapaya​paan.

Nagbibigay si Pablo ng lista ng mga bagay na sa laman at ng sa mga bunga ng Espiritu. Gunitain natin na ang laman at espiritu ay hindi kasingkahulugan ng katawan at kaluluwa. Tingnan ang ko​mentaryo sa Roma 7:16.

Pansinin ang aspekto ng paki​kiisa ng mora​lidad na ito: kinakaila​ngang makiisa tayo sa ating mga kapatid.

• 6.11 Sa pagpapaalam ni Pablo, minsan pa niyang binabanggit ang krisis sa komunidad, at alam nating hindi lamang ito krisis tungkol sa pagtupad. May mga tao roong gustong maging sikat. Kaagad nating naaalaala ang ilang prob​lema sa ating sariling mga komu​nidad.

Ang mga pumipilit sa inyong magpatuli. Mga miyembro mismo ng komunidad ang mga ito. Nana​nabik silang magpasikat sa pagbuo ng grupo ng Kristiyanong mag​mu​mukhang mas taimtim at relihiyoso dahil tuli. Sa katunayan, bibigyang-karapatan sila ng ritong ito na patu​luyin sa mga bahay ng Judio – isang mabuting paraan para mag​karoon ng kuneksyon at pera. Ma​papaiba rin sila sa mga “pangkaraniwang” mga Kristiyano na hindi nila pakikinabangan.

Kaya nakikita nating pinagtatakpan ng kanilang waring paghahangad ng perpeksyon ang kani​lang pananabik na madamang nasa mas mabuting kalagayan sila at mas tinitingala ng lipunan. Hindi nila tinutupad ang Batas. Ngunit ipinagmamalaki nila ang mga pan​labas na kaugaliang ito na nagbu​buklod sa kanila.

Ipinako na para sa akin ang mundo. Ibang daan ang pinili ni Pablo. Lumalakad siya sa kanyang daan, walang tirahan, inuusig ng ilan, hinahamak ng iba, kinatatakutan ng mga hindi makatagal sa kanyang halimbawa ng lubos na pagtatwa sa sarili, o sa kanyang pakikisalamuha sa napakaraming taong itinuturing nilang mas ma​baba. Ito ang pagsunod kay Kristo sa krus.

